
 АДМЕТНАСЦІ ЖАНРУ ТВОРА «ЗАЎСЁДЫ СВЕТЛА КАЛЯ ТУРЭМНЫХ МУРОЎ» УЛАДЗІМІРА САКАЛОВА  

«Заўсѐды светла каля турэмных муроў» Уладзіміра Сакалова – твор, у якім сумяшчаюцца 

прыкметы некалькіх літаратурных жанраў. Мэта дадзенага артыкула – выявіць, якія гэта жанры, а 

таксама вызначыць адметнасці іх рэалізацыі ў творы, што дагэтуль у сучасным літаратуразнаўстве 

здзейснена не было. У ходзе даследавання атрыманы наступны вывад: аповесць «Заўсѐды светла 

83 каля турэмных муроў» адпавядае ўсім канонам трылера, мае прыкметы крымінальнага 

дэтэктыва, а таксама ўключае ў сябе асобныя элементы баевіка і чылера. «Заўсѐды светла каля 

турэмных муроў» – адзін з вострасюжэтных твораў, што ўвайшоў у зборнік беларускіх дэтэктываў, 

трылераў і крымінальных апавяданняў «Карона Вітаўта Вялікага» з серыі «Сучасны беларускі 

дэтэктыў», заснаванай у 2004 годзе. Пісаўся ѐн калектывам аўтараў, сярод якіх Адам Глобус, 

Міраслаў Адамчык і Максім Клімковіч. Псеўданім аўтараў – Уладзімір Сакалоў. У зборніку «Карона 

Вітаўта Вялікага» твор «Заўсѐды светла каля турэмных муроў» мае падзагаловак «трылер». З такім 

вызначэннем цяжка паспрачацца: у наяўнасці і вострасюжэтнасць, і выразнае імкненне аўтараў 

выклікаць у чытача страх і хваляванне. Гісторыя разгортваецца вакол асобы былога турэмшчыка 

Баляслава Катавіцкага. Да таго, як стаць прафесійным кілерам, ѐн працуе ў Пішчалаўскім замку, 

што, «як і большасць каралеўскіх палацаў, – пішуць аўтары ў пралозе, – з часам абярнуўся 

турмою» [1, c. 315]. Нельга не адзначыць адмысловую атмасферу, што ствараецца вакол вобраза 

старажытнага архітэктурнага помніка – па-сапраўднаму змрочная, але ў пэўным сэнсе ўзнѐслая, 

нібы арыстакратычная, яна адпавядае ўсім канонам трылера. Нагнятанню атмасферы страху 

спрыяе таксама фраза «Пішчалаўскі замак побач». Яна з‘явіцца ў тэксце яшчэ некалькі разоў, 

акрамя пачатку. Больш за тое, падпарадкаванае закону кампазіцыйнага кола, дзеянне скончыцца 

ва ўзгаданым замку-турме. Акрамя містычнага арэолу, тут прысутнічаюць і асобныя элементы 

чылера. Аўтар з першых радкоў уводзіць чытача ў стан саспенсу (у тым ліку з дапамогай 

аперыравання вобразам замкатурмы) і трымае ў ім ад пачатку да канца, павялічваючы вастрыню 

ўздзеяння з кожным крокам да развязкі. Трэба адзначыць і адметную часавую скіраванасць твора. 

Дзеянне ўвесь час рухаецца наперад, да катастрофы, што характэрна жанру трылера (для 

параўнання, у дэтэктыве дзеянне рухалася б назад, да разгадкі). Вартая ўвагі псіхалогія галоўнага 

героя, яго паводзіны і адносіны да свету. Баляслаў Катавіцкі падаецца спакойна-абыякавым як да 

людзей, з якімі яго зводзіць лѐс, так і да падзей, якія з ім здараюцца, але за халоднасцю хаваецца 

сапраўдная чуллівая душа, летуценная і па-свойму няшчасная. Л. Алейнік у артыкуле «Дэтэктыў: 

баланс і баласт» так характарызуе героя: «Тут прасочваецца кар‘ера сучаснага кілера, дэталѐва 

вытлумачаны яго ўнутраны стан, свядомасць, Литературоведение 84 светаадчуванне… Аматар 

старажытнасці, які пачуваецца нібыта не ў сваім часе, адзінокі, няшчасны чалавек, схільны да 

змрочнапаэтычных мрояў» [2, c. 210]. Пацверджаннем гэтаму выказванню служыць «гульня», 

якую Баляслаў распачынае з кожнай са сваіх ахвяр. Здавалася б, яго асноўная мэта – знайсці іх 

слабыя месцы і выкарыстаць атрыманую інфармацыю дзеля як мага больш «прыгожага» 

забойства. Але варта звярнуць увагу на матыў збліжэння ката з ахвярамі – і ўжо відавочны не 

халодны разлік, а здольнасць персанажа ўспрымаць чужы боль і страхі, ледзь не спробу – трэба 

заўважыць, заўсѐды паспяховую – стаць сябрам і галоўнай апорай таму, хто пакутуе і каго чакае 

немінучая смерць. Толькі чалавек, які сам шмат пакутаваў у жыцці, які ведае кошт сяброўства і 

звычайнай падтрымкі, здольны дасягнуць поспеху ў падобнай справе. Каларыту асобе галоўнага 

героя надаюць таксама філасофскія разважанні і цвѐрдыя перакананні. Так, Баляслаў у духу 

эпікурэйцаў гаворыць: «Усѐ жыццѐ – падрыхтоўка да смерці. Адзінае пытанне, над якім варта 

задумвацца, – марнасць жыцця» [1, c. 318]. Вялікую ролю ў светаадчуванні Баляслава Катавіцкага 

адыгрывае катэгорыя прыгожага. Выбіраючы шляхі забойства, ѐн паводзіць сябе як мастак, што 



 

 

падбірае фарбы да свайго пейзажу. Дзякуючы матыву эстэтычнага асоба галоўнага героя робіцца 

сапраўды запамінальнай, а тэкст – яшчэ больш атмасферным і змрочным. Так, атрымаўшы загад 

на забойства акторкі Рэгіны Агінскай, Катавіцкі водзіць яе па розных месцах, вызначае, чаго яна 

баіцца. Даведаўшыся, што Рэгіна не толькі ўмее, але і любіць плаваць, ѐн пакідае задуму ўтапіць 

яе, затым, узяўшы пад увагу яе боязь «непрыгожай» смерці, праводзіць фотасесію на закінутым 

кар‘еры, дзе, аднак, не атрымліваецца здзейсніць забойства. Нарэшце, кіруючыся сваѐй цікавасцю 

да замкаў, Катавіцкі прапаноўвае Рэгіне наведаць замкавую браму і нават падняцца на вежу. Калі 

жанчына прызнаецца, што баіцца вышыні, ѐн штурхае яе ўніз. Разам з тым даволі таямнічай 

падаецца і асоба настаўніка Баляслава Катавіцкага. Пры першай сустрэчы Рублеўскі з‘яўляецца 

перад чытачом у шэрым паліто і чорным шаліку, што рэзка кантрастуе з яго сівізною. Імкнучыся 

быць падобным да звычайнага чалавека, нічым не прыкметнага для навакольных людзей, 

настаўнік Катавіцкага лѐгка зліваецца з натоўпам. Гэта чалавек заўважальны і незаўважальны 

адначасова, ѐн – мінак, твар якога забываецца ўжо праз колькі хвілін. Менавіта Рублеўскі 

растлумачыў Катавіцкаму значнасць эстэтычнага пачатку пры забойстве ахвяры. 85 У 

кампазіцыйнай будове твора сустракаюцца ўстаўныя элементы. Яны ўяўляюць сабой навелы-мроі 

Баляслава Катавіцкага, навелуўспамін Рублеўскага, гісторыю, якую згадала Рэгіна Агінская, 

навелуманалог сувязнога і гісторыю вартаўніка, якую не слухаў Баляслаў Катавіцкі. Апошняя 

арганічна ўключана ў тэкст, а папярэднія ці выдзеленыя ў асобныя часткі, ці аддзелены ад 

асноўнай водступамі. Усяго ў трылеры тры навелы-мроі Баляслава Катавіцкага. Яны непарыўна 

звязаны з макетам Мірскага замка: менавіта ѐн прымушае кілера паглыбляцца ў сур‘ѐзныя 

роздумы аб Сярэднявеччы. Гісторыя, якая раскрываецца ў навелах, адбываецца падчас праўлення 

князя Радзівіла. Пакуль у замку спраўляюць вяселле, слуга Антон зносіць з кухні да Яні – мажной 

прыгажуні – залацістае смажанае парася, што загадалі паставіць на княскі стол. За гэтым 

злачынствам іх ловіць мажардом. Хутка ѐн даносіць на Антона князю, які адразу выганяе са 

службы і ненажэру, і яго палюбоўніцу. Тыя бяруцца помсціць. Антон церпіць здраду ад Яні і адразу 

пасля смерці мажардома памірае сам, забіваючы пры гэтым свайго ката. Цікава, што лѐс 

Баляслава склаўся падобным чынам. Адбіраючы жыцці іншых, ѐн перажывае здраду з боку 

кіраўніцтва і даведваецца, што аддадзены тэрміновы загад на яго забойства. Пайшоўшы супраць 

сістэмы, Баляслаў выходзіць на асобу свайго ката і забівае яго. Пры гэтым ѐн усѐ ж такі не пазбягае 

пакарання і, па іроніі лѐсу, памірае ў тым самым Пішчалаўскім замку, дзе некалі працаваў 

турэмшчыкам. Навела-ўспамін Рублеўскага больш рамантызаваная ў параўнанні з навеламі 

Катавіцкага. Халодныя восеньскія пейзажы, бесклапотныя дні дзяцінства, успаміны пра першае ў 

жыцці пахаванне і адразу за тым – печаную бульбу. Кантраст «жыццѐ – пахаванне» застаецца з 

Рублеўскім назаўсѐды. Ён заўважае: «Для мяне смерць звязалася з пахам печанай бульбы і 

саладжавым дымам спаленага кляновага лісця» [1, c. 332]. Самота і невыразны жаль – настроі, 

якімі вызначаецца гэтая навела – паглыбляюць драматызм трылера, прымушаюць чытача 

спачуваць Рублеўскаму. Восеньскі матыў згасання прыроды робіцца прарочым у далейшым лѐсе 

настаўніка, які ў хуткім часе памірае ад рук Катавіцкага. Гісторыя Рэгіны Агінскай зусім іншага 

кшталту. Містычны пачатак, невытлумачальнае ў ѐй пераходзяць у рэальнае, а затым – нават у 

абсурднае. Нешта падобнае можна адшукаць і ў гісторыі вартаўніка, дзе закранаецца пытанне 

маральнасці і амаральнасці асобы. Аднак і ў першым, і ў другім выпадку ўзнятыя пытанні не 

атрымліваюць глыбокага раскрыцця. Гісторыі з‘яўляюцца эпізадычнымі, не адыгрываюць у 

трылеры значнай ролі. Литературоведение 86 Важнай у гэтым плане становіцца навела-маналог 

сувязнога, якая дапамагае чытачу больш поўна зразумець псіхалогію кілераў і спецыфіку іх працы. 

«Я толькі звяно ў складаным ланцугу», «Не ўсе здатныя забіваць», «Ён ці я?» – асноўныя палажэнні 

гэтай навелы, адной з тых, што ствараюць цѐмную атмасферу саспенсу (трывожнага чакання) у 

трылеры. Трагічная канцоўка твора, дарэчы, нібы даводзіць чытачу: нельга спадзявацца на літасць, 

калі ты – частка механізму, які адбірае чужое жыццѐ. Рысы трылера, адзначаныя вышэй, не 

перашкодзілі, аднак, наяўнасці ў творы «Заўсѐды светла каля турэмных муроў» адзнак іншых 

жанраў вострасюжэтнай літаратуры, крымінальнага дэтэктыва ў прыватнасці. Гэта такі від 



 

 

дэтэктыва, у якім дзеянне апісваецца з пункта погляду злачынцы. Фабула «злачынства – следства – 

выкрыццѐ злачынцы», абавязковая для ўсіх відаў дэтэктыва, у крымінальнай яго разнавіднасці 

можа ці развівацца слаба, ці ўвогуле адсутнічаць. У аповесці «Заўсѐды светла каля турэмных 

муроў» элементы ўзгаданай фабулы відавочныя. Калі Катавіцкі разумее, што яго збіраюцца забіць 

такім жа чынам, як некалі Рублеўскага, аддаўшы загад іншаму кілеру, ѐн пачынае ўзбірацца па 

прыступках механізму, часткай якога з‘яўляўся, і выходзіць на чалавека, які аддаваў усім загады, – 

вышэйшую ўладу (у гэтых пошуках яскрава прасочваюцца і рысы баевіка). Да таго ж, сама асоба 

галоўнага героя-кілера, злачынцы, а не звычайнага следчага ці, напрыклад, журналіста, збліжае 

трылер з жанрам крымінальнага дэтэктыва. Такім чынам, жанравая спецыфіка аповесці «Заўсѐды 

светла каля турэмных муроў» Уладзіміра Сакалова характарызуецца сінтэтычнасцю, мае прыкметы 

некалькіх жанраў так званай формульнай літаратуры. Твор класіфікуюць як трылер, аб чым 

сведчаць вострасюжэтнасць, глыбокі псіхалагізм, атмасфера трывожнага чакання, інтэнсіўнасць 

спароджаных эмоцый, а таксама часавая скіраванасць (дзеянне рухаецца наперад, да 

катастрофы). З другога боку, у творы прасочваюцца рысы крымінальнага дэтэктыва, баевіка і 

чылера. Спіс літаратуры 1 Карона Вітаўта Вялікага: раманы, аповесці, апавяданні / уклад. У. М. 

Сіўчыкава, А. У. Сіўчыкавай. – Мінск: Маст. літ., 2004. – 510 с. 2 Алейнік, Л. Дэтэктыў: баланс і 

баласт / Л. Алейнік // Полымя. – 2005. – № 9. – С. 202–216.  


